
1 dekabr 2020-ci il, çərşənbə axşamı2
“İşğaldan azad olunan rayonların  
bərpası ilə bağlı planlar artıq reallaşır”

(əvvəli 1-ci səhifədə)

“Reuters” müxbirlərinin repor-
tajinda isə Kəlbəcərdə ermənilərin 
törətdikləri vandal hərəkətlərin dəhşət 
doğurduğu, düşmənin tərk etdiyi 
əraziləri xaraba qoyduğu bildirilib. 

Təəssüf ki, erməni silahlı 
qüvvələri illərlə işğal altında sax-
ladıqları Kəlbəcərlə bərabər, digər 
ərazilərimizdə də infrastrukturu 
dağıdıblar, resursları talan ediblər. 
Məsələn, Ağdamı ruhlar şəhərinə 
çeviriblər. Prezident, Ali Baş Koman-
dan İlham Əliyev noyabrın 20-də 
xalqa müraciətində bu şəhərin, onun 
yaşayış məntəqələrinin vandalizmin 
qurbanı olduğunu, ancaq buna bax-
mayaraq, bu ərazilərdə yeni dövrün 
başlandığını, bununla bağlı böyük 
planların olduğunu deyib: “Biz Ağdam 
şəhərini də bərpa edəcəyik. Əlbəttə 
ki, bunun üçün biz bütün işləri əsaslı 
şəkildə etməliyik. Baş plan hazırla-
nacaq, mütəxəssislər cəlb olunacaq, 
infrastruktur layihələri planlı şəkildə 
icra ediləcək, inzibati binalar, sosial 
obyektlər, yollar və digər lazım olan 
işlər görüləcək. Vətəndaşlara ora-
ya qayıtmaq üçün dövlət tərəfindən 
kömək göstəriləcək. Ona görə Ağdam 
rayonunun bərpası bizim gələcək 
planlarımızda xüsusi yer tutacaq. 
Çünki həm ərazi baxımından böyük 
rayondur, eyni zamanda, dediyim kimi, 
əhali baxımından ən böyük rayondur”.

Dövlətimizin başçısı çıxışlarının 
birində vurğuladığı kimi, torpaq-
larımız tam şəkildə işğaldan azad 
edildikdən sonra bərpa proqramları 

 reallaşdırılacaq, Qarabağ torpaqla-
rına yeni nəfəs veriləcək, yeni ruh 
gələcək. Məcburi köçkünlər öz dədə-
baba yurdlarına qayıdacaqlar. 

Qarabağda zəngin təbii ehtiyatlar 
mövcuddur. Bu, regionun iqtisadiyya-
tının bərpası və yenidən qurulması 
prosesində önəmli rol oynayacaq. 

Xatırladaq ki, Dağlıq Qarabağ 
və ətraf rayonlarda 160 müxtəlif 
qiymətli metal yatağı var. Kəlbəcər, 
Laçın, Zəngilan və Tərtərdə qızıl, 
gümüş, civə, mis, qurğuşun, daş 
kömür, rəngli, dekorativ daşlar ya-
taqlar yerləşir. Ermənistanın ixra-
cında mühüm yer tutan dağ-mədən 
məhsulları sırasındakı qızıl, mis, sink 
filizləri və konsentratlarının, həmçinin 
qiymətli metalların konsentratlarının 
xeyli hissəsi məhz Azərbaycanın 
işğal olunmuş ərazilərindəki Söyüd-
lü (Zod), Qızılbulaq, Vejnəli qızıl, 
Mehmana polimetal və Dəmirli mis-
porfir yataqlarından hasil olunub. 
Bundan sonra isə bu zəngin və 
qiymətli yataqlar xalqımızın rifahına 
yönəldiləcək. Bu, son nəticədə qeyri-
neft sektorunda yeni gəlirlərin əldə 
edilməsini, iş yerlərinin yaradılması-
nı, ixrac potensialımızın artırılmasını 
şərtləndirəcək. 

İşğaldan azad olunan 
ərazilərimizin mövcud  potensialını, 
xammal və təbii ehtiyatlar və 
məhsuldar torpaq sahələrinin həcmini 
nəzərə alsaq, bərpa mərhələsindən 
sonra qısa zamanda həmin rayon-
larımızda məhsul istehsalının 8 
dəfəyədək artacağı proqnozlaşdırılır. 
Bu, o deməkdir ki, tez bir vaxtda 

həmin ərazilərdə yeni iş yerlərinin 
yaradılmasını və güclü iqtisadi inkişafı 
müşahidə edəcəyik.

Ekspertlər həmin ərazilərdəki 
şəhərlərin bərpasının dağıdıldığı 
dövrdə olduğu kimi deyil, daha müasir 
tələblərə cavab verəcəyini bildirir, 
“Smart şəhərlərin (“Ağıllı şəhər”) qu-
rulmasına xüsusi diqqət yetiriləcəyini 
vurğulayırlar. Bu zaman Şuşanın 
mədəniyyət, elm mərkəzi kimi forma-
laşdırılacağını da xatırladırlar. 

Hazırda yeni Füzuli-Şuşa magist-
ral avtomobil yolunun inşası sürətlə 
aparılır. Azərbaycan Avtomobil Yolları 
Dövlət Agentliyinin məlumatında 
deyilir ki, noyabrın 16-da Azərbaycan 
Respublikasının Prezidenti, Silahlı 
Qüvvələrin Ali Baş Komandanı İlham 
Əliyev və birinci xanım Mehriban 
Əliyevanın işğaldan azad edilmiş 
Füzuli və Cəbrayıl rayonlarına 
səfərləri zamanı Qarabağımızın tacı 
olan Şuşa şəhərinə qədər uzanacaq 
yeni avtomobil yolunun təməlqoyma 
mərasimindən dərhal sonra layihənin 
icrasına başlanılıb. Dövlətimizin 
başçısının sərəncam və tapşırığına 
əsasən, Şuşanın, ümumilikdə Qa-
rabağı gələcək inkişaf perspektivləri 
nəzərə alınmaqla hazırlanan 
Əhmədbəyli-Füzuli-Şuşa avtomobil 
yolunun tikinti layihəsinin uzunluğu 
101,5 kilometr, yolun ümumi eni isə 
37,7 metr təşkil edəcək.

Yeni avtomobil yolunun əsas 
hissəsinin eni 21,5 olmaqla 4 hərəkət 
zolağından ibarət olacaq. Bundan 
başqa, layihə üzrə hər bir istiqamətdə 
əlavə geniş hərəkət hissəsinə malik 

bir ehtiyat zolağın inşası da nəzərdə 
tutulub. Ehtiyat zolaqlarla birgə yolun 
6 hərəkət zolağından ibarət olması 
planlaşdırılır.

Yeni Füzuli-Şuşa magistral 
avtomobil yolu başlanğıcını M6 
Hacıqabul- Bəhrəmtəpə-Mincivan-
Ermənistan ilə dövlət sərhədi ma-
gistral yolunun Füzuli rayonunun 
Əhmədbəyli kəndindən keçən 
hissəsindən götürməklə işğaldan 
azad edilmiş Füzuli, Xocavənd və 
Xocalı rayonlarının ərazisindən 
keçir. Avtomobil yolu Füzuli və Şuşa 
şəhərləri də daxil olmaqla sözügedən 
rayonların 20-dən çox yaşayış 
məntəqəsini əhatə edəcək.

Hazırda “İnşaat norma və 
qaydaları”nın tələblərinə əsasən 
layihəboyu torpaq işləri görülür. 
Belə ki, xüsusi texnikalardan istifadə 
olunmaqla yolun genişləndirilərək 
profilə salınması, həmçinin yeni yol 
yatağının inşası tədbirləri reallaşdırı-
lır. Bunun üçün əraziyə lazımi sayda 
qüvvə cəlb edilib.

Yeni avtomobil yolunun inşası-
nın tərtib olunmuş qrafikə uyğun 
qısa müddət ərzində yekunlaşdırıl-
ması üçün layihə bir neçə hissəyə 
bölünəcək. Bununla əlaqədar olaraq 
tikinti işlərinə çətin relyefə malik olan 
ərazilərdə avtomobil yollarının inşası 
ilə bağlı təcrübəyə malik yerli və xarici 
şirkətlərin cəlb olunması prosesi 
həyata keçirilir.

Vaqif BAYRAMOV, 
“Xalq qəzeti” 

İslam Əməkdaşlıq Təşkilatı Ermənistanın 
təcavüzü ilə bağlı qətnamələr qəbul edib

Qeyd etmək istərdik ki, İƏT 
tərəfindən ənənəvi olaraq hər 
il qəbul olunan bu qətnamələrə 
bölgədəki son vəziyyət nəzərə 
alınmaqla yeni müddəalar daxil 
edilib.

“Ermənistan  Respublikasının 
Azərbaycan Respublikasına 

qarşı təcavüzü” adlı qətnamədə 
bu ilin 27 sentyabr tarixində 
Ermənistanın Azərbaycana 
qarşı yeni təcavüzü, təcavüz 
çərçivəsində mülki şəxslərə 
və mülki infrastruktura böyük 
zərərin vurulması, o cümlədən, 
Azərbaycanın cəbhə  zonasından 

kənarda yerləşən Gəncə, 
Bərdə, Tərtər şəhərlərinin sıx 
yaşayış məskənlərinin ağır 
artilleriya, ballistik və kasset 
raketlərinin hücumuna məruz 
qalması qətiyyətlə pislənilib. 
Ermənistan qüvvələri tərəfindən 
Azərbaycan mülki əhalisinə 
qarşı törədilən aktlar müharibə 
cinayəti və insanlıq əleyhinə 
cinayət kimi qiymətləndirilib. 
Sənəddə Azərbaycanın cavab 
əməliyyatları nəticəsində işğal 

olunmuş ərazilərinin əhəmiyyətli 
hissəsini azad etməsi və hərbi 
əməliyyatların dayandırılması 
üzrə 2020-ci il 10 noyabr tarixli 
üçtərəfli bəyanatı üzv ölkələr 
tərəfindən alqışlanıb.

“Azərbaycan Respublikasına 
iqtisadi yardım” adlı qətnamədə 
Azərbaycan ərazilərinin işğaldan 
azad olunmasının Azərbaycan 
ərazisindəki bir milyondan 
çox məcburi köçkünlərin öz 
evlərinə təhlükəsiz və şərəfli 
qayıdışına və beləliklə də ciddi 
humanitar problemlərin aradan 
qaldırılmasına imkan verəcəyi 
qeyd olunur. Bu xüsusda üzv 
ölkələrə, İslam İnkişaf Bankı 
və digər İslam institutlarına 
işğaldan azad olunmuş torpaq-
lara məcburi köçkünlərin geri 
dönüşünü təmin etmək üçün 
bu ərazilərin yenidən qurulma-
sı və bərpasında Azərbaycan 
hökumətinə və xalqına yardım 
etməyə çağırış öz əksini tapır. 

Burada, habelə bütün beynəlxalq 
institutlar Azərbaycanın iqtisadi 
və sosial inkişaf fəaliyyətini 
dəstəkləməyə çağırılır.

“Ermənistan Respublika-
sının Azərbaycan Respubli-
kasına təcavüzü nəticəsində 
Azərbaycanın işğal olunmuş 
ərazilərində İslam tarixi və 
mədəni ziyarətgahlarının dağı-
dılması və təhqir edilməsi” adlı 
qətnamədə Azərbaycanın işğal 
olunmuş ərazilərindəki İslam 
tarixi və mədəni abidələrinin, 
ziyarətgahlarının dağıdılması, 
talan edilməsi, oğurlanması, 
qanunsuz yerdəyişməsi və 
ya mənimsənilməsi, eləcə də 
bu obyektlərə qarşı vandallıq 
aktlarının törədilməsi qətiyyətlə 
pislənilir, yenicə azad olunmuş 
ərazilərdə yerləşən Məscidlərin 
Ermənistan tərəfindən təhqir 
olunması şiddətlə qınanılır. 
Qətnamədə Azərbaycanın ona 
dəymiş zərərə görə təzminat 
tələb etmək haqqı, Ermənistanın 
isə bu təzminatı ödəmək 
məsuliyyəti təsdiq olunur.

Qeyd etmək istərdik ki, 
qətnamələr İƏT-in 57 üzv ölkəsi 
tərəfindən qəbul edilib.

Azərbaycan Respublikası Nazirlər Kabinetinin Qərarı
№ 463            Bakı şəhəri, 30 noyabr 2020-ci il

“Azərbaycan Respublikasının Nazirlər 
Kabineti yanında Yetkinlik yaşına çatmayan-
ların işləri və hüquqlarının müdafiəsi üzrə 
komissiyanın tərkibi haqqında” Azərbaycan 
Respublikası Nazirlər Kabinetinin  2018-ci 
il 18 iyul tarixli 308 nömrəli Qərarında 
dəyişiklik edilməsi barədə

Azərbaycan Respublikası Konstitusiyasının 
119-cu maddəsinin səkkizinci abzasını rəhbər 
tutaraq, Azərbaycan Respublikasının Nazirlər 
Kabineti qərara alır:

“Azərbaycan Respublikasının Nazirlər 
Kabineti yanında Yetkinlik yaşına çatmayanların 
işləri və hüquqlarının müdafiəsi üzrə komissiya-
nın tərkibi haqqında” Azərbaycan Respublikası 
Nazirlər Kabinetinin 2018-ci il 18 iyul tarixli 308 
nömrəli Qərarının (Azərbaycan Respublikasının 
Qanunvericilik Toplusu, 2018, № 7, maddə 308; 
2020, № 5, maddə 630) 1-ci hissəsi aşağıdakı 
redaksiyada verilsin:

“1. Azərbaycan Respublikasının Nazirlər 
Kabineti yanında Yetkinlik yaşına çatmayanların 
işləri və hüquqlarının müdafiəsi üzrə komissiya 11 
nəfərdən ibarət aşağıdakı tərkibdə təsdiq edilsin:

Komissiyanın sədri
Əli Əhmədov – Azərbaycan Respublikası  

Baş nazirinin müavini

Komissiyanın üzvləri:
Azərbaycan Respublikasının təhsil naziri
Azərbaycan Respublikasının səhiyyə naziri
Azərbaycan Respublikasının əmək və əhalinin 

sosial müdafiəsi naziri
Azərbaycan Respublikasının mədəniyyət 

naziri
Azərbaycan Respublikasının gənclər və idman 

naziri
Azərbaycan Respublikası Ailə, Qadın və Uşaq 

Problemləri üzrə Dövlət Komitəsinin sədri
Azərbaycan Respublikası Nazirlər Kabineti 

Aparatının Sosial məsələlər şöbəsinin müdiri
Azərbaycan Respublikası daxili işlər  nazirinin 

müavini
Bakı Şəhər İcra Hakimiyyəti başçısının müavini
“Regional İnkişaf” İctimai Birliyinin sədri”.

Əli ƏSƏDOV 
 Azərbaycan Respublikasının Baş naziri

Azərbaycan Respublikası Nazirlər Kabinetinin Qərarı
№ 475            Bakı şəhəri, 30 noyabr 2020-ci il

“Xüsusi karantin rejimi dövründə Azər-
baycan Respublikasının ərazisində fəaliyyət 
göstərən təhsil müəssisələrinin fəaliyyətinin 
təşkilinə dair əlavə tədbirlər barədə” 
Azərbaycan Respublikası Nazirlər Kabineti-
nin 2020-ci il 29 oktyabr tarixli 430 nömrəli 
Qərarında dəyişiklik edilməsi haqqında

 “Sanitariya-epidemioloji salamatlıq haq-
qında” Azərbaycan Respublikası Qanununun 
25-ci maddəsinə və Azərbaycan Respublikası 
Nazirlər Kabinetinin 2020-ci il 28 fevral tarixli 
73-1 nömrəli Qərarı ilə təsdiq edilmiş “Yoluxucu, 
parazitar və kütləvi qeyri-yoluxucu xəstəliklərin 
əmələ gəlməsi, yaxud yayılması təhlükəsi 

yarandıqda karantin-təşkilat, profilaktika və 
digər zəruri tədbirlərin görülməsi Qaydaları”na 
əsasən Azərbaycan Respublikasının Nazirlər 
Kabineti qərara alır:

 “Xüsusi karantin rejimi dövründə 
Azərbaycan Respublikasının ərazisində 
fəaliyyət göstərən təhsil müəssisələrinin 
fəaliyyətinin təşkilinə dair əlavə tədbirlər 
barədə” Azərbaycan Respublikası Nazirlər Kabi-
netinin 2020-ci il 29 oktyabr tarixli 430 nömrəli 
Qərarının 5-ci hissəsində “dekabrın 1-dək” 
sözləri “dekabrın 30-dək” sözləri ilə əvəz edilsin.

Əli ƏSƏDOV 
 Azərbaycan Respublikasının Baş naziri

Azərbaycan Respublikası 
Nazirlər Kabinetinin Qərarı
№ 464        Bakı şəhəri, 30 noyabr 2020-ci il

“Ümumi təhsil pilləsində təhsilalanların yekun at-
testasiyasının aparılması Qaydaları”nın təsdiq edilməsi 
haqqında” Azərbaycan Respublikası Nazirlər Kabine-
tinin 2016-cı il 12 dekabr tarixli 498 nömrəli Qərarında 
dəyişiklik edilməsi barədə

“Onkoloji yardım haqqında”, “Ədliyyə orqanlarında qulluq 
keçmə haqqında”, “Atçılıq haqqında”, “Qeyri-dövlət (özəl) 
mühafizə fəaliyyəti haqqında”, “Penitensiar müəssisələrdə 
cəza çəkməkdən azad edilmiş şəxslərin sosial adaptasiyası 
haqqında”, “Sığorta fəaliyyəti haqqında”, “Könüllü fəaliyyət 
haqqında”, “Bədən tərbiyəsi və idman haqqında”, “Təhsil haq-
qında” və “İstehsalatda bədbəxt hadisələr və peşə xəstəlikləri 
nəticəsində peşə əmək qabiliyyətinin itirilməsi hallarından ic-
bari sığorta haqqında” Azərbaycan Respublikasının qanunla-
rında dəyişiklik edilməsi barədə” Azərbaycan Respublikasının 
2020-ci il 19 may tarixli 112-VIQD nömrəli Qanununun icrası 
ilə əlaqədar Azərbaycan Respublikasının Nazirlər Kabineti 
qərara alır:

“Ümumi təhsil pilləsində təhsilalanların yekun attestasi-
yasının aparılması Qaydaları”nın təsdiq edilməsi haqqında” 
Azərbaycan Respublikası Nazirlər Kabinetinin 2016-cı il 12 
dekabr tarixli 498 nömrəli Qərarında (Azərbaycan Respublika-
sının Qanunvericilik Toplusu, 2016, № 12, maddə 2217; 2018, 
№ 4, maddə 814, № 12 (II kitab), maddə 2746; 2019, № 4, 
maddə 763, № 6, maddə 1141; 2020, № 2, maddələr 196, 
216, № 5, maddə 650) aşağıdakı dəyişikliklər edilsin:

1. Aşağıdakı məzmunda 3-cü hissə əlavə edilsin:
“3. Bu Qərarda dəyişiklik Azərbaycan Respublikası Prezi-

dentinin 2002-ci il 24 avqust tarixli 772 nömrəli Fərmanı ilə 
təsdiq edilmiş “İcra hakimiyyəti orqanlarının normativ hüquqi 
aktlarının hazırlanması və qəbul edilməsi qaydası haqqında 
Əsasnamə”nin 2.6-1-ci bəndinə uyğun edilə bilər.”.

2. Həmin Qərarla təsdiq edilmiş “Ümumi təhsil 
pilləsində təhsilalanların yekun attestasiyasının aparılması 
Qaydaları”nın 2.5-ci bəndinin ikinci cümləsində “qrup” sözü 
“dərəcə” sözü ilə əvəz edilsin. 

Əli ƏSƏDOV 
 Azərbaycan Respublikasının Baş naziri

Sülhməramlı kontingent üçün növbəti 
maddi-texniki təminat vasitələri gətirilib

 � Azərbaycanın Dağlıq Qarabağ bölgəsində yerləşdirilən Rusiya 
sülhməramlı kontingenti üçün noyabrın 30-da növbəti maddi-texniki 
təminat vasitələri ölkəmizə gətirilib.

Müdafiə Nazirliyinin mətbuat 
xidmətindən AZƏRTAC-a bildiriblər ki, dəmir 

yolu ilə gətirilən yük müəyyən olunmuş 
marşrut üzrə təyinat məntəqəsinə çatdırılıb.

Azərbaycan Respublikasının 
Prezidenti Zati-aliləri  
cənab İlham Əliyevə

Zati-aliləri!

Azərbaycan ilə Ermənistan arasında-
kı müharibənin dayandırılması ilə bağlı 
atəşkəs razılaşmasının imzalanması Pakis-
tan İslam Respublikasının xalqı tərəfindən 
də böyük məmnunluqla qarşılandı. Bu, 
Azərbaycanda sülh və tərəqqi üçün yeni 
imkanlar yaradacaq. 

Həmçinin Şuşa şəhərinin və işğal al-
tında olan digər dörd rayonun Azərbaycan 
Silahlı Qüvvələri tərəfindən azad edilməsi, 
Ermənistanın işğal etdiyi digər rayonları 
qaytarmağa razılıq verməsi də böyük 

məmnunluq doğurur. Bütün bunlara görə 
şəxsən öz adımdan, “Camaat-e-İslami 
Pakistan”ın üzvləri və Pakistan xalqı 
adından Sizi, hökumətinizi və Azərbaycan 
xalqını təbrik edirəm.

Azərbaycan xalqına davamlı sülh, 
tərəqqi və firavanlıq arzulayıram. 

Dərin hörmətlə, 

Sirac ul HAQ 
“Camaat-e-İslami Pakistan” 

Partiyasının sədri,  
Pakistan Senatının üzvü

Azərbaycan Respublikasının 
Prezidenti Ali Baş Komandan  

cənab İlham Heydər oğlu Əliyevə
Möhtərəm İlham Heydər oğlu!

Azərbaycan torpaqlarının işğaldan 
azad edilməsi barədə Azərbaycandakı 
bütün xalqların arzusu gerçəkləşdi və 
ümidləri doğruldu. Düşmən məğlub edildi! 
Şanlı Azərbaycan Ordusu xalqımızın 
haqlı, obyektiv və güclü olduğunu döyüş 
meydanında sübut etdi.

Azərbaycanda Rusiyalı həmvətənlərin 
ictimai təşkilatlarını Əlaqələndirmə 
Şurasında birləşmiş ruslar, tatarlar, 
ləzgilər, avarlar, kazaklar azərbaycanlı 
gənclərlə çiyin-çiyinə bu Qələbəyə doğru 
getdilər, Vətən uğrunda canlarını belə 
əsirgəmədilər. 

Ermənistanın beynəlxalq hüquq nor-
malarına riayət edilməsi məsələlərində 
pozucu mövqeyi, mülki obyektləri və dinc 
əhalini ölümsaçan, dağıdıcı raketlərlə 
atəşə tutması bizi hiddətləndirməyə 
bilməzdi.

Məlumdur ki, erməni xalqı bütün 
səylərini gənclərin beynini zəhərləməyə, 
onlarda qonşulara nifrət hissi, “böyük 
Ermənistan” barədə sərsəm ideyalar 
aşılamağa yönəldən şovinist və mürtəce 
hakimiyyət qurumlarının ifrat millətçi 
təbliğatına məruz qalıb. 

Hörmətli İlham Heydər oğlu, Siz 
Azərbaycan xalqının möhtərəm ümum-
milli lideri, öz xalqını, Vətənini ürəkdən 
sevən, onun firavanlığı üçün çox işlər 
görmüş Heydər Əliyevin layiqli davamçı-
sısınız.

Bu gün Siz Heydər Əliyevin “Mən 
fəxr edirəm ki, mən azərbaycanlıyam!” 
kəlamını əsl vətənpərvər, döyüşçü, millətin 
Lideri, öz ölkəsinin vətəndaşı kimi qürur 
hissi ilə təkrar edə bilərsiniz. 

Xalqımız üçün taleyüklü bir anda 
Siz onu vahid yumruq şəklində sıx 
birləşdirməyə nail oldunuz. Bu çətin 
dövrdə xanımınız, silahdaşınız, 
məsləkdaşınız, Azərbaycanın Birinci 
vitse-prezidenti hörmətli Mehriban xanım 
Əliyeva hər an Sizin yanınızdadır, Sizi və 
Azərbaycan xalqını dəstəkləyir, ölkənin 
xoşbəxt gələcəyinə ümid yaradır.

Hörmətli İlham Heydər oğlu, Sizin 
uzaqgörənliyiniz, diplomatik bacarığınız, 
Vətənin çoxsaylı gənc müdafiəçilərinin 
həyatını xilas etmək arzunuz qan tökülmə-
sinə son qoydu, döyüş əməliyyatları 
dayandırıldı.

Lakin düşmən intriqalar və təxribatlar, 
yalan və saxtakarlıqlar sahəsində 
təcrübəli və məkrlidir.

Dünya birliyinin erməni faşizminin 
mahiyyətini başa düşməsi üçün Sizin necə 
titanik səy göstərdiyinizin şahidiyik. İnfor-
masiya blokadası yarılıb. Azərbaycanın 
nə uğrunda döyüşdüyünü başa düşən, 
Azərbaycan xalqının çoxillik əzab-
əziyyətləri barədə bütün həqiqəti anlayan 
siyasi və dövlət xadimlərinin sayı getdikcə 
artmaqdadır. Biz inanırıq ki, Ermənistanın 
gerçəklikdən uzaq illüziyaları içində tək-
tənha qalacağı gün uzaq deyil. 

Bu gün biz dinc quruculuq mərhələsinə 
keçirik. İnanırıq ki, çoxmillətli Azərbaycanın 
hər bir sakini ölkəmizin talan olunmuş, da-
ğıdılmış, boş qalmış, amma işğaldan azad 
edilmiş ərazilərinin bərpasına və inkişafına 
öz töhfəsini verə bilər və verəcək. 

Rusiyalı həmvətənlərin ictimai 
təşkilatları Vətənimiz Azərbaycanın 
firavanlaşması üçün zəruri olan hər cür 
kömək göstərməyə hazırdır. 

Bu gün biz döyüş meydanlarında 
həlak olanlara görə birlikdə kədərlənirik, 
 onların doğmalarına və yaxınlarına 
 səmimi-qəlbdən başsağlığı veririk.

Bununla bərabər, biz Prezidentimiz, 
Ali Baş Komandan İlham Heydər oğlu 
Əliyevin rəhbərliyi ilə qələbəni və sül-
hü bərqərar etmiş bütün Azərbaycan 
döyüşçülərinə təşəkkürümüzü bildiririk.

Yaşasın bizim çoxmillətli Azərbaycan xalqı!
Yaşasın sülh və Azərbaycanımızın rifahı!

Müraciət Azərbaycanda  
Rusiyalı həmvətənlərin  

ictimai təşkilatlarını Əlaqələndirmə 
Şurasının iclasında qəbul edilib

27 noyabr 2020-ci il

Azərbaycan Respublikasının 
Prezidenti Zati-aliləri  
cənab İlham Əliyevə

Möhtərəm Prezident,  
Müzəffər Ali Baş Komandan!

Mən Hələb şəhərindən olan azərbay-
canlı, türkəm. İmadəddin Nəsiminin övladları 
olaraq, müzəffər sərkərdəlik məharətinizlə 
şanlı ordumuzun Qarabağ cəbhəsində qa-
zandığı möhtəşəm hərbi zəfər münasibətilə 
Sizi və Sizin komandanlıq etdiyiniz Silahlı 
Qüvvələrimizi ürəkdən təbrik edirik. Siz 
Azərbaycan dövlətinin və xalqının, bütün 
türk dünyasının qürurusunuz. 

Biz – ölkə hüdudlarından kənarda 
yaşayan hələbli türklər sevinirik ki, Sizin 
kimi qətiyyətli, müdrik və uzaqgörən Ali Baş 
Komandanımız var. Sizin rəhbərliyinizlə 
silahlı qüvvələrimizin işğal altında olan 
Qarabağ torpaqlarını qanı və canı bahası-
na necə işğaldan azad etdiyini qürur hissi 
ilə yaxından izlədik. Bu haqq işində bütün 

qəlbimizlə Sizin, xalqımızın və  ordumuzun 

yanındayıq. 27 ildən artıq sürən aman-
sız ayrılığa Vətən müharibəsi ilə ədalətli 
şəkildə birdəfəlik son qoydunuz. Qarabağı, 
eləcə də ətraf rayon və şəhərlərimizi işğal-
dan azad edərək tariximizin ən müqəddəs 
səhifəsini qızıl hərflərlə yazdınız və bu 
şərəfli salnamənin müəllifinə çevrildiniz. 
Hər dəfə Allaha dua edirdik və bundan son-
ra da edəcəyik ki, Tanrı Sizi və millətimizi, 
Vətənimizin keşiyində duran hərbçilərimizi 
pənahında saxlasın, qorusun! Allah ərazi 
bütövlüyümüz uğrunda canlarından keçən 
şəhidlərimizə rəhmət eləsin! 

Qarabağ Azərbaycandır! 

Dərin hörmətlə, 

Muxtar Fatih BEYDİLİ 
Türkmən Həkimləri Dərnəyinin sədri

Türkiyə Respublikası, İzmir şəhəri

Bu il noyabrın 27-28-də Niger  Respublikasının 
paytaxtı Niamey şəhərində İslam Əməkdaşlığı 
Təşkilatının (İƏT) Xarici İşlər Nazirləri Şurasının 
47-ci iclası keçirilib. Azərbaycan  Respublikasının 
Xarici İşlər Nazirliyinin Mətbuat Xidməti 
İdarəsindən AZƏRTAC-a bildirilib ki, İƏT  Xarici 
İşlər Nazirləri Şurasının iclası çərçivəsində 
Ermənistanın Azərbaycana qarşı təcavüzü ilə bağlı 
siyasi, iqtisadi və mədəni məsələləri əhatə edən 
qətnamələr qəbul edilib.

